
Shri Turaja Stavaraja

శ్రీతురజాస్తవరాజః

కథం రామేణ సాదేవీ స్తుతాదేవవరోత్తమ ।
సహస్రనామభిశ్చైవ   పూజితా తద్వదస్వమే ॥ ౧॥
శ్రీశఙ్కర  ఉవాచ -

ప్రాప్యతం  యామునం శైలం  రామచన్ద్రః  సలక్ష్మణః ।
యావశ్చరతి శైలేన్ద్రే   తావత్దృష్టామ్బికా   శివామ్ ॥౨॥
జ్ఞాత్వాతాం  జననీం రామో లక్ష్మణేనాపి సంయుతః
సాష్టాఙ్గప్రణిపత్యాదౌ    స్తోతుం చైవ  ప్రచక్రమే   ॥ ౩॥
శ్రీరామచన్ద్ర   ఉవాచ -

నమామి త్వరితాం దేవి సున్దరాం  సుభగాం సుఖామ్ ।
నానారూప ధరామాద్యాం సర్వప్రాణిహితేరతామ్  ॥ ౪॥
షట్చక్ర పుత్ర నిలయాం సహస్రా రాలయాం పరామ్ ।
నాగరూపాం కుణ్డలినీమమ్బాదేవీం  నమామ్యహమ్ ॥ ౫॥
సోహం మన్త్రమయీం  ధీరామజపాజపరూపిణీమ్ ।
సర్వబీజమయీం శక్తిమమ్బాదేవీం నమామ్యహమ్ ॥౬॥
ఐం బీజాం వాగ్భవాం వాణీం వాగ్ గోచర మణ్డలామ్  ।
వాచస్పతినుతాం శక్తిమమ్బాదేవీం నమామ్యహమ్ ॥ ౭॥
క్లీం  కామబీజచలనాం చాతుర్వర్ణ్యకృతాలయామ్  ।
కామేః కల్పిత కన్దర్పామమ్బాదేవీం  నమామ్యహమ్ ॥౮॥
సౌః సర్వసిద్ధిజననీం  సకలాగమసేవితామ్ ।
సామిప్యదాయినీం శక్తిమమ్బాదేవీం నమామ్యహమ్ ॥౯॥
నవాక్షర పరాం శాన్తాం షోడశాక్షరమీరితామ్ ।
ద్విపఞ్చా షణ్మాతృరూపామమ్బాదేవీం నమామ్యహమ్ ॥ ౧౦॥
కల్పతీతాం విష్ణుమాయాం  బిన్దుత్రయక్రతాలయామ్    ।

1



శ్రీతురజాస్తవరాజః

షట్కోణకోణమధ్యస్థామమ్బాదేవీం  నమామ్యహమ్ ॥ ౧౧॥
వర్తులాం భైరవయుతామష్టవర్ణైశ్చ    యుగ్మకామ్ ।
శూలవర్గాష్టకయుతామమ్బాదేవీం   నమామ్యహమ్ ॥ ౧౨॥
చక్రరాజమయీం  మన్త్రాం  సర్వచక్రాణిసేవితామ్  ।
వేదాక్షరనుతాం నీలామమ్బాదేవీం నమామ్యహమ్ ॥ ౧౩॥
సప్తస్వరైర్గీయమానాం  మూర్చ్ఛా గ్రామైర్నిసేవితామ్   ।
తాలనాట్యకృతాహ్లాదామమ్బాదేవీం  నమామ్యహమ్ ॥ ౧౪॥
రజోరూపమయీం కాలీం కాలనిద్రాప్రవర్తకా    ।
విష్ణునేత్రాస్య   నిలయామమ్బాదేవీం నమామ్యహమ్ ॥ ౧౫॥
సత్త్వస్థాం  సత్త్వసమ్పన్నాం సర్వలోకమనోరమా ।
లక్ష్మీం కమలహస్తానామమ్బాదేవీం నమామ్యహమ్ ॥ ౧౬॥
తమఃస్వరూపాం కాలీంచ సర్వకార్యవినాశినీ ।
కలాకాష్టాది  కలనామమ్బాదేవీం నమామ్యహమ్ ॥ ౧౭॥
అజరూపాం బాలరూపాం దీర్ఘరూపాం  కృశాఙ్గికా  ।
స్థూలస్వరూపామపరామమ్బాదేవీం  నమామ్యహమ్ ॥ ౧౮॥
యమునాద్రికృతావాసాం యోగినీవృన్దసేవితామ్  ।
భక్తాహ్లాదకరీం  శక్తిమమ్బాదేవీం  నమామ్యహమ్ ॥ ౧౯॥
శ్రీశఙ్కర  ఉవాచ -

ఏవం స్తుత్వా రామచన్ద్రః  పూజయామాసతాం శివామ్ ।
నామభిస్తు సహస్రైర్వై   లక్ష్మణేనాపివన్దితామ్  ॥౨౦॥
ఇతి శ్రీస్కన్దపురాణే   సహ్యాద్రీఖణ్డే  తురజామహాత్మ్యే
శ్రీశఙ్కరవరిష్ఠసంవాదే   తురజా స్తవరాజః సమ్పూర్ణః  ।
తులజాస్తవరాజః,తుళజాస్తవరాజః

